
   KUALA LUMPUR, 7 Sept (Bernama) -- Belum pernah terjadi, 
sekurang-kurangnya untuk tempoh tujuh tahun kebelakangan ini, di mana 
perwakilan ke perhimpunan agung Umno dilonggok dengan begitu banyak idea 
dan persoalan untuk renungan dan tindakan susulan mereka secara serius. 
   Pencetus idea dan persoalan yang mencakupi ruang lingkup perjuangan 
Umno yang begitu luas itu iaitu presiden parti Datuk Seri Dr Mahathir 
Mohamad menerusi ucapan dasarnya ketika merasmikan perhimpunan itu Jumaat 
lepas, semacam mahu membangkitkan perwakilan dari tidur nyenyak yang begitu 
lama. 
   Kalangan pemerhati berpendapat, persoalan yang lebih banyak membabitkan 
soal maruah dan kedaulatan agama Islam dan budaya Melayu itu telah 
diketengahkan oleh Dr Mahathir dengan sebegitu rupa sehingga ada di 
kalangan perwakilan yang merasai mereka semacam dikejutkan secara kasar 
dari ulikan mimpi. 
   Justeru itu, pada akhir perhimpunan itu hari ini, ada sesetengah 
perwakilan yang jelas kelihatan masih meraba-raba untuk cuba menghayati 
mesej yang disampaikan Dr Mahathir, yang membabitkan soal sikap, tanggapan 
dan pendekatan umat Melayu dalam mencerna masa depan bangsa, agama dan 
negara ke arah masa depan yang lebih gemilang. 
   Walaupun kebanyakan perwakilan telah dapat menjejaki secara tepat mesej 
itu, masih ada segelintir daripada mereka yang memerlukan masa yang lebih 
banyak untuk menyingkap atau menyelami amanat Dr Mahathir itu, yang 
ditafsirkan oleh sesetengah daripada mereka sebagai suatu pembaharuan atau 
revolusi pemikiran, terutama yang berhubung soal pendekatan orang Melayu 
terhadap amalan keagamaan. 
   Tanpa memahami secara tepat idea dan persoalan itu, kata pemerhati, 
perwakilan yang masih kesamaran itu sudah pasti akan menghadapi kesulitan 
besar untuk menyalurkan mesej itu ke peringkat akar umbi dengan 
sejelas-jelasnya bagi mengikis sebarang kekeliruan yang mungkin berbangkit. 
   Menurut pemerhati, jika perwakilan gagal untuk mengupas secara tepat 
idea dan persoalan itu, sudah pasti ada pihak yang akan menangguk di air 
keruh dengan memutar belitkannya demi kepentingan politik sempit mereka, 
terutama di negeri-negeri yang majoritinya pengundi Melayu. 
   Di antara idea atau persoalan yang diketengahkan Dr Mahathir yang 
mengajak perwakilan berfikir ialah:- 
 
   Agama 
   ----- 
   - (Bagi kumpulan kecil masyarakat Islam), ilmu yang dikatakan bukan 
berkenaan dengan Islam tidak lagi dituntut. 
   - sementara mereka menolak ilmu yang dikatakan bukan Islam, mereka 
tidak segan-segan membeli dan mengguna hasil ilmu bukan Islam ini, termasuk 
senjata untuk membunuh orang Islam lain. 
   - Jenayah tertentu yang disebabkan nafsu seks lebih kerap berlaku di 
kalangan orang Melayu yang Islam daripada orang bukan Melayu. 
   - Yang salah ialah kita yang lebih mengutamakan soal aurat daripada 
kesan menutup aurat terhadap moral kita. 
   - Seperti juga dengan kuda dan pedang yang tidak berkesan lagi untuk 
pertahanan, menutup aurat orang Islam sudah tidak lagi berkesan dalam 
menahan nafsu dalam masyarakat berbilang kaum. 
   - Kita tidak melaungkan bahawa kita jaguh Islam. Tetapi nasionalisme 



Melayu dengan Islam tidak dapat dipisahkan. 
   - Sudah tentu bukan agama Islam yang menjadi penghalang kepada 
kemajuan. Yang menghalang kemajuan ialah budaya yang telah kita bentuk 
untuk kita, yang kita anggap sebagai secocok dengan Islam dan memberi 
identiti kepada kita orang Melayu. 
   - Amatlah merugikan kita jika kita membaca Al-Quran sebagai satu ibadat 
tetapi tidak ingin mengetahui isi kandungannya. 
   - Agama Islam bukan agama ibadat "ritual" yang perlu dilakukan tanpa 
mengambil kira tujuan sesuatu itu dikehendaki dilakukan. 
   - ...ini bukan bermakna Al-Quran salah. Yang salah ialah kita kerana 
kita mengutamakan penutupan aurat dan bukan pencegahan jenayah nafsu dan 
seks yang merupakan tujuan utama ajaran Islam. 
   Kerana tekanan yang salah, kerana keutamaan kepada cara dan tidak 
kepada tujuan maka hari ini orang Islam bersengketa sesama sendiri, 
berpecah belah dan lemah. 
   - Dan jangan kita lupa orang yang menutup kepala juga melakukan jenayah 
seks tidak kurang daripada yang tidak menutup kepala. Sebabnya ialah kerana 
kita mengutamakan menutup kepala dan bukan pencegahan jenayah. 
   - ....semua ini bukan kerana ajaran Islam itu salah tetapi kerana 
tekanan kita tertumpu kepada separuh sahaja daripada ajaran Islam iaitu 
kepada cara dan bukan kepada maksud dan tujuan ajaran Islam. 
   - Jika mereka yang memimpin dan menduduki negara-negara Islam ini kagum 
dengan cara-cara kesederhanaan Islam kita, kenapakah kita pula ingin kepada 
cara-cara yang ekstrem yang menyebabkan banyak negara Islam lain menghadapi 
masalah dan tidak dapat dibangunkan? 
   - Pengetahuan agama dan bahasa Arab tidak menjamin bahawa tafsiran dan 
ajaran mereka tepat, benar dan tidak berbeza. 
 
   BUDAYA 
   ------ 
   - Tidakkah mungkin budaya orang Melayu berubah supaya sesuai dengan 
kemajuan dan kejayaan yang pada satu masa dahulu terdapat di kalangan orang 
Islam? 
   - Jelaslah bahawa perjuangan kita belum lagi selesai dan tidak mungkin 
selesai dalam masa yang singkat kerana kita mengejar sasaran yang bergerak, 
sasaran yang tidak menunggu kita. 
   - Kita boleh mencapai kemajuan jika kita sanggup dan berusaha menukar 
dan membentuk budaya yang sesuai dengan kejayaan. 
   - Jika kita betul-betul ingin maju kerana kemajuan di dunia sama 
penting dengan kebahagiaan di akhirat, jika kita ingin maju kerana kita 
menghargai maruah kita, jika kita ingin maju kerana kita ingin dipertuankan 
secara sebenar, maka hendaklah kita berkeupayaan dan mempunyai kedudukan 
untuk menjadi "tuan". 
 
   ILMU DAN KECEKAPAN 
   ------------------ 
   - Untuk menjadi "tuan" kita perlu memiliki kelebihan-kelebihan 
tertentu. Kita perlu memiliki ilmu dan kecekapan tertentu. 
   - Jika kita ingin menguasai ilmu dan kecekapan orang asing maka kita 
mesti bersedia mempelajari bahasa asing. 
   - Nasionalis yang sebenar ialah mereka yang berusaha supaya bangsa 
mereka maju dan mampu bersaing dengan jayanya dengan orang yang maju. 
   Nasionalis tulen ialah orang yang dihormati kerana ia daripada bangsa 
yang berjaya, yang boleh mengalahkan orang lain dalam apa bidang sekalipun. 
   Penguasaan bahasa lain tidak akan menjadikan kita kurang nasionalis 
atau kurang patriotik daripada nasionalis yang hanya menguasai bahasa 
sendiri. 



   - ...apakah akan jadi kepada masyarakat Islam jika ilmu yang ada pada 
mereka terhad hanya kepada yang berkaitan dengan agama, usuluddin dan feqah 
sahaja? 
   - Tentulah masyarakat yang terhad kepada orang agama sahaja akan 
menjadi kaku dan lemah. 
   - Mereka yang hanya ingin melihat anak mereka pakar dalam bidang agama 
sahaja dan mengabaikan keselamatan dan kesejahteraan ummah sudah tentu 
tidak mengikuti ajaran Islam. 
   - Demikian juga tidak kurang pegangan agama Islam parti politik dan 
kerajaan yang mendesak supaya lebih ramai anak orang Islam mempelajari Ilmu 
yang boleh menyelamat dan mengukuhkan masyarakat dan agama Islam. 
   - Apabila kita merancang Koridor Raya Multimedia, kita sebenarnya 
berusaha untuk menyelamatkan umat Islam dalam zaman yang mencabar sekarang 
dan akan datang. 
   -Tanpa pengetahuan dalam bidang teknologi maklumat dan cara-cara 
menggunakannya untuk menguatkan umat Islam dan pegangan mereka kepada agama 
Islam, kita bukan sahaja akan tertinggal di belakang tetapi akan terdedah 
kepada serangan ke atas cara hidup, agama dan budaya kita. 
   - Jika kita tidak berani, jika kita kurang percaya akan kebenaran dan 
kemuliaan perjuangan kita, jika kita asyik dengan kemewahan dan kebendaan, 
jika kita terlibat dengan rasuah, jika kita benarkan orang yang 
memperalatkan agama bertindak liar, maka 51 tahun perjuangan kita untuk 
agama dan bangsa akan menjadi sia-sia sahaja. 
   Berbekalkan amanat dan buah fikiran Dr Mahathir itu, para perwakilan 
Umno nampaknya terpaksalah bekerja lebih keras apabila pulang ke kawasan 
masing-masing kerana tidak ada kerja yang lebih sukar daripada usaha 
mengubah sikap sesuatu masyarakat. -- BERNAMA 
   AM 

